
        
            
                
            
        

    
	Ж. ДАШДОНДОГ

	 

	ААВ ЭЭЖ БИ

	(Сургуулийн өмнөх насныхан, сургуулийн бага ангийн сурагчдын номын санд)

	 

	“БНМАУ-ын Ардын боловсролын яамны хэвлэл” Улаанбаатар хотноо 1971 онд эрхлэн хэвлүүлсэн номыг

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

САЙН БАЙНА УУ, ХҮҮХДҮҮД ЭЭ?

	 

	Би энэ номыг дүүтэйгээ хамтран зохиолоо.

	Миний дүү яг л тануус шиг аав ээждээ хайртай, аяга тавгаа угаадаг, айлын жаалуудтай байлдаж тоглодог, дандаа мөрөөдөж явдаг жирийн л нэг хүүхэд. Бас тануусын нэгэн адил, энэ дэлхийн хүүхдийн нэгэн адил үргэлж зурах дуртай. Аав, ээж, гэр, морь, тэнгэр, сар, бороо... юу үзсэн харснаа зурна. Бас хөдөө, ой, мангас, манайхан, дайсныхан... юу бодсон санаснаа зурна. Зураг болгонд нь түүний өвөрмөц нүд, ухаан, гар, хүсэл тодхон
харагдана. Түүний зураг давтагдашгүй. 

	Ямар ч зураач зурж чадахгүй, тэр ч байтугай өөрөө ч нэг зурсан зургаа дахин зурж
үл чадна.

	Миний дүү танилцахыг хүснэ, тэгээд найзлахыг хүснэ.

	Уншигч минь, дүүтэй минь танилц, тэгээд найзал! Нэр нь Цолмонбаатар, анги нь нэг,
нас нь найм! Энэ номд түүний зургаа, долоо, наймтайдаа зурсан зургууд орсон болно.

	Цолмонбаатарын зурсан зураг болгон миний сэтгэлд хүүхдийн шүлгийн богино мөрүүд үүсгэсэн билээ.

	Ингээд л энэ ном бүтсэн юм даа. Инээж баясахыг хүсдэг бяцхан уншигч минь, дүүгийн минь оюун ухааны хөгжөөнтэй, наргиантай, өвөрмөц ертөнцөөр тавтай аялаарай.

	Баяртай, хүүхдүүд ээ!

	 

	Зохиогч Ж. ДАШДОНДОГ

	 


ААВ

	 

	Миний аав
Айлын
Жаалын
Ааваас өндөр.
Миний аав
Хүний
Хүүхдийн
Ааваас өндөр.

	 

	Аав намайг
Мөрөн дээрээ
Өргөн
Гаргав.

	Аав намайг
Өөрөөсөө
Өндөр
Болгов.

	 

	Миний аавын

	Мөрөн дээрээс

	Алсын

	Уулсын

	Орой тодхон

	Холын

	Талын

	Бараа илхэн.

	 

	Тэртээд
Тэмээ мал
Тэгээд
Хэдэн айл

	 

	Наана нь
Навч цэцэг
Цаана нь
Цагаан дэрс

	 

	Хоолойд
Хонь хурга
Хойно нь
Морьтой хүн

	 

	Алсад

	Ачааны машин
Ард нь
Алтан тоос.

	 

	Миний аавын
Мөрөн дээрээс

	Эргэн

	Тойрон

	Илхэн үзэгдэнэ.

	 

	Миний аавын
Мөрөн дээрээс
Шинэхэн
Соньхон

	Тодхон харагдана.

	 

	Ааваас би
Асуулаа:

	— Аав аа!

	Аав аа!

	Өөрөө та яагаад
Өндөр болсон юм бэ?

	 

	Аав надад
Хариуллаа:

	— Алсын
Алсын барааг

	Аав нь хүүдээ харуулах гэж
Өндөр болсон юм даа!



	



	ЭЭЖ

	 

	Ээж минь
Эрээн алчууртай
Ногоон дээлтэй.
Ээжийгээ

	Эрээн алчууртай нь
Ногоон дээлтэй нь
Зурчихлаа, би.
Будчихлаа, би.

	 

	Ээж минь
Хувин дүүрэн ус
Худгаас барьж ирдэг.
Ээжийгээ
Худгаас барьсан
Хувин дүүрэн устай нь
Зурчихлаа, би.
Будчихлаа, би.

	 

	Ээж минь
Найрсаг зантай
Наддаа хайртай.
Ээжийнхээ
Найрсаг занг нь
Надад хайртайг нь
Хэрхэн зурах вэ? би.
Хэлж өгнө үү? та.



	



	БИ

	 

	Би —

	Хоёр гартай
Хоёр гараараа
Харсан

	Үзсэн бүхнээ зурна.

	Хамгийн түрүүн хүн зурав.

	Харин тэгэхдээ чихийг нь мартав.
Хүн зурахдаа мартсан чихийг
Хүрэн тэмээнд залгаж орхив.
Энэ —

	Хэний гар вэ?

	Хэний ч биш миний гар!

	 

	Би —

	Хоёр хөлтэй
Хоёр хөлөөрөө
Хурдан

	Түргэн гүйж чадна.

	Саахалтын өвөө бие муудав.
Сандран гүйсээр эмч авчрав.
Овоо хурдан гүйсний хүчинд
Өвөө эдгэрч, гутал урагдав.
Энэ —

	Хэний хөл вэ?

	Хэний ч биш миний хөл!

	 

	Би —

	Хоёр нүдтэй.

	Хоёр нүдээрээ
Холыг

	Ойрыг харж чадна.

	Тэртээгийн барааг айлын өвөөд
Тэрхэн хоромд ялгаж өгнө.
Тэвнийг эмээд, зүүг эгчид
Түрхэн агшинд сүвлэж өгнө.

	Энэ —

	Хэний нүд вэ?

	Хэний ч биш миний нүд!

	 

	Би —

	Хоёр чихтэй
Хоёр чихээрээ
Уяхан

	Чимээ сонсох дуртай.

	Хаврын шувуудын дуулахыг сонсоно.

	Зуны борооны шаагихыг сонсоно.
Намрын тарианы шуугихыг сонсоно
Өвлийн цасны чахрахыг сонсоно.

	Энэ —

	Хэний чих вэ?

	Хэний ч биш миний чих!

	 

	Би —

	Ганц хамартай
Ганц хамраараа
Сайхан

	Муухай үнэрийг ялгана.
Дэлгэрсэн цэцгийн үнэр сайхан
Дэлбэрсэн дарийн үнэр муухай.
Тарьсан будааны үнэр сайхан.
Шатсан өвсний үнэр муухай.
Энэ —

	Хэний хамар вэ?

	Хэний ч биш миний хамар!

	 

	Би —

	Ганц амтай
Ганц амаараа

	Хэзээ ч

	Хэнтэй ч ярихыг хүснэ.

	Аав ээж юу гэвэл «За» гэнэ.
Аяга таваг угаа гэвэл «За» гэнэ.
Алим өгвөл «Баярлалаа» гэнэ.
Ажилдаа явбал «Баяртай» гэнэ.
Энэ —

	Хэний ам бэ?

	Хэний ч биш миний ам!

	 

	Би —

	Яг л ийм

	Гартай

	Хөлтэй

	Нүдтэй

	Чихтэй

	Амтай хүн зурлаа.

	Энэ —

	Хэний зураг вэ?

	Хэний ч биш миний зураг!


НАЦАГДОРЖ

	 

	Манайд
Малгайтай
Зангиатай
Махигар гаанстай
Халхгар дээлтэй
Маш дөлгөөн хүн бий.

	 

	Тэгэхдээ

	Тэр хүн

	Авдар дээрх

	Алтан хүрээтэй жаазанд

	Сандал түшин сууж

	Сайхан харцаар ширтэнэ.

	 

	Би асуулаа:

	— Ах аа, энэ хэн бэ?

	Ах хариуллаа:

	— Агуу зохиолч Нацагдорж!

	 

	Агуу зохиолч болоход ч
Амархан юм шиг бодогдлоо.
Аавынхаа —

	Эсгий малгайг духдуулчхав.
Ахынхаа —

	Эрээн зангиаг зүүчхэв.
Ээжийнхээ —

	Эмжээртэй дээлийг өмсчхөв.

	 

	Нацагдорж болоход
Надад —
Гаанс...

	Ганцхан энэ л дутав.
 

	Манайхан —

	Тамхи татдаггүй болохоор

	Махир гаанс

	Надад олдсонгүй ээ.

	 

	Арга оллоо.

	Алимд харандаа хатгав.

	Харандаанаасаа зуугаад

	Хааяа хааяахан

	Тамхинаасаа

	Татаж байгаа юм шиг

	Алимаасаа

	Амтархан хазаж суулаа.
 

	Ингээд л би

	Их Нацагдорж болчих нь тэр!
Алив найзуудаа, хар л даа
Адилхан байгаа биз дээ!



	



	ТЭНГЭР

	 

	Газар би хэвтлээ.

	Газраас

	Тэртээ-э-э-э дээр
Тэнгэр харагдана.

	 

	Тэнгэрт

	Тэгнээтэй

	Тэмээ

	Буйлах ч үгүй
Туйлах ч үгүй явна
Тэгснээ
Тэмээ нь
Ямаа болоод
Майлах ч үгүй
Цойлох ч үгүй хөвнө.

	Ямаа нь
Гүйсээр
Гүйсээр
Тагтаа болно.
Тагтаа нь
Нүүсээр
Нүүсээр
Заан болно.
Заан нь
Задарсаар
Задарсаар
Загас болно.
Загас нь
Бутарсаар
Бутарсаар
Алга болно.

	Тэнгэрт дахиад л

	Хорсон

	Хурсан

	Хонин сүрэг

	Тархан

	Дэлхэн
Гарч ирлээ.

	Хонин сүрэг
Харласаар
Харласаар

	Хилэнт цэргүүд болно.
Хилэнт цэргүүд
Уурласаар

	Уурласаар

	Тэнгэрийн дайн үүсгэнэ.

	 

	Тэнгэрийн дайнд
Тэнд эндгүй

	Алтан сэлэм

	Гялсхийнэ.

	Аварга буу
Тас хийнэ.

	Мөнгөн сэлэм

	Галаар цавчина.

	Хөнгөн пулемёт
Усаар шүршинэ.

	 

	Тэнгэрийн дайн
Тэрхэн дороо
Холдсоор
Холдсоор
Тэртээд алслав.

	Тэртээ алсаас
Хаясан гранат
Хааяахан
Хааяахан

	Тэсрэх нь сонстоно.

	 

	Тэнгэрт —

	Ялалтын баяр боллоо.

	Ёслолын буудлага боллоо.

	Тэнд —

	Дуугүй буудлага дууслаа.

	Дугуй гэрэл замхарлаа.

	 

	Тэнгэрт —

	Хэчнээн ч олон дүрс гарав даа?
Хэчнээн ч олон янз болов доо?
Тэр дүрс —

	Хэчнээн ч богино настай вэ?
Хэчнээн ч урт замтай вэ?



	



	ГАЗАР

	 

	Тэнгэрт би гарлаа.
Тэнгэрээс
Тэртээ-э-э-э дор
Газар харагдана.

	 

	Хөлгийн гэгээвчээр

	Өнгийн харж

	Бийр будгаа гаргалаа.

	Би зургаа эхэллээ.

	Газарт нилд нь

	Тодхон ногоон
Торго дэвсчээ.

	 

	Тодхон ногоон торгон дээр
Танан цагаан товч зурлаа.
Хажуугаас ах

	— Харав уу, тэр
Талын айлууд дээрээсээ

	Танан товч шиг юм гэлээ

	 

	Татсан ногоон торгон дээр
Цацсан цагаан сувд зурлаа.
Хажуугаас ах

	— Харав уу, тэр
Цагаан хонь дээрээсээ
Цацсан сувд шиг юм гэлээ.

	 

	Нов ногоон торгон дээр
Цэв цэнхэр хадаг зурлаа.
Хажуугаас ах

	— Харав уу, тэр
Цэлэлзсэн гол дээрээсээ
Цэнхэрхэн хадаг шиг юм гэлээ.

	 

	Орог ногоон торгон дээр
Овоолгоотой аргал зурлаа.
Хажуугаас ах

	— Харав уу, тэр
Оргил байц дээрээсээ

	Овоолсон аргал шиг юм гэлээ.

	 

	Толигор ногоон торгон дээр
Гялгар цагаан толь зурлаа.
Хажуугаас ах

	— Харав уу, тэр
Тойром шанд дээрээсээ
Толь шиг гялалзах юм гэлээ.

	 

	Хурц ногоон торгон дээр
Урт нарийн бүс зурлаа.
Хажуугаас ах

	— Харав уу, тэр
Машин зам дээрээсээ
Нарийн бүс шиг юм гэлээ.

	 

	Дурдан шар бүсэн дээр
Хурдан шүр хорхой жирийнэ.

	— Харав уу, тэр
Хөнгөн тэрэг дээрээсээ
Шүрэн хорхой шиг юм гэлээ.

	 

	Шар ногоон торгон дээр
Хар эрээн хивс зурлаа.
Хажуугаас ах

	— Харав уу, тэр
Хагалсан талбай дээрээсээ
 

	Хар эрээн хивс шиг юм гэлээ.

	Хар эрээн хивсэн дээр
Хачин удаан цох мөлхөнө.
Хажуугаас ах

	— Харав уу, тэр

	Гинжит трактор дээрээсээ
Мөлхөө цох шиг юм гэлээ.

	 

	Нисэх онгоц доошиллоо.

	Нэг харах нь ээ
Цувуулаад

	Тавьчихсан авдар шиг
Дөрвөлжин байшингууд...
Чацуулаад
Татчихсан шугам шиг
Шулуухан гудамжнууд...

	Хөлийн доогуур

	Жирэлзэн өнгөрсөн энэхэн бүхнийг
Хөлгийн цонхоор

	Түргэлэн зурахын тэрхэн агшинд
Нисэх онгоц
Нэг мэдэх нь ээ
Ногоон торго болж
Тэнгэрээс,

	дээрээс,

	үзэгдсэн
Номин талдаа
Газардлаа,

	явгаллаа,

	дэгдлээ.

	Мөнгөн цагаан онгоц

	Миний бийрээс хурдан юм даа


ХОНИН СҮРЭГ

	 

	— Хонин сүрэг зураа юу, дүү минь
Хойгуур дэлхсэн

	Хонин сүрэг мөн юм бол
Толгой тал нь
Хаанаа байна?

	Том сүүл нь
Хаанаа байна?

	 

	— Тийм ээ, ах аа хонин сүрэг!
Холуур бэлчсэн

	Хонин сүргийг зурахад
Толгой тал нь
Том сүүл нь
Хаанаа байгаа нь
Харагдахгүй юм аа.



	



	МАНАЙХАН, ДАЙСНЫХАН

	 

	Тулалдаан
Тулалдаан
Тун ч ширүүн
Мөн ч ширүүн
Тулалдаан эхэллээ.

	 

	Байлдаан
Байлдаан
Балт зэвсгийн
Галт зэвсгийн
Байлдаан эхэллээ.

	 

	Эсрэг талаас

	Эхлээд

	Дайсныхан

	Дайрлаа

	Дайрлаа

	Хар цэргүүд

	Хашхиран дайрлаа.

	Хар морьд нь
Харайлан дайрлаа.

	Хар танк

	Харжигнан дайрлаа.

	Хар онгоц
Хүржигнэн дайрлаа.

	Хар тугаа
Дэрвүүлэн дайрлаа.

	Хар сэлмээ
Эргүүлэн дайрлаа.

	Хар винтовоо
Бариад гүйгээд дайрлаа.
Хар гранатаа
Хаяад шидээд дайрлаа.
Хар пулемётоо
Тачигнуулан дайрлаа.
Хар их буугаа
Нижигнүүлэн дайрлаа.

	 

	Эгц өмнөөс нь

	Эрслээд

	Манайхан

	Давшлаа

	Давшлаа

	Улаан цэргүүд

	Уухайлан давшлаа.

	Улаан морьд нь
Уулгалан давшлаа.

	Улаан танк
Урагшлан давшлаа.

	Улаан онгоц
Шунгинан давшлаа.

	Улаан тугаа
Улалзуулан давшлаа.
Улаан сэлмээ
Гялалзуулан давшлаа.
Улаан винтовоор
Унагаад унагаад давшлаа.
Улаан гранатаар
Устгаад устгаад давшлаа.
Улаан пулемётоор
Хяргалан давшлаа.

	Улаан их буугаар
Ниргэлэн давшлаа.

	 

	Улаан хар хоёр
Урд урьдаасаа
Утаагаар золголоо.

	Хар улаан хоёр
Халз урьдаасаа
Галаар золголоо.

	 

	Хар цэрэг ононо.

	Улаан цэрэг унана.
Улаан цэрэг ононо.

	Хар цэрэг унана.

	Морьд —

	Тачиг түчиг
Тачигнан түчигнэнэ.
Танкнууд —

	Харжиг хүржиг
Харжигнан хүржигнэнэ.

	Онгоцнууд —
Шун-н-н, шүн-н-н
Шунгинан шүнгэнэнэ.
Тугууд -
Намис намис
Намилзан намилзана.

	Сэлмүүд —
Хангир чингэр!
Тантар тантар!
Винтовууд —
Пиб-с-с, пас-с-с!
Шип-п-п, шуп-п-п!
Гранатууд —

	Тэс-с-с-рэнэ!
Дэлб-б-б-рэнэ!

	Пулемётууд—

	Тра-тар-р-р!

	Тра-тар-р-р!
Тра-тар-р-р!

	Их буунууд —
Пин-н-н-н!

	Пүн-н-н-н!

	Лүн-н-н-н!

	 

	Дайрч ирсэн

	Дайсныхан

	Давуу хүчтэй!

	Давшиж сөрсөн

	Манайхан

	Дутуу хүчтэй!

	Дайсныхан

	Хүч түрэн дайрлаа!

	Манайхан

	Хүч дутан ухарлаа!
Дайсныхан
Учир начиргүй
Давшиж орлоо.
Манайхан
Уулын оройгоор
Мөлхөж гарлаа
Мөлхсөн цэргүүд
Дайсныхны
Ар талаас
Үлдсэн цэргүүд
Дайсныхны
Өвөр талаас
Манайхан
Хоёр талаас нь
Ховх цохилоо.
Дайсныхан
Буугаа хаяад

	Бууж өглөө.

	 

	Бууж өгсөн дайсанд
Буу тулгалаа.

	Хүчтэй байсан дайсныг
Хүлж орхилоо.

	Анх дайрсан дайсан
Айгаад уйллаа.

	Ялалт
Ялалт
Манай талд!
Сөнөлт
Сөнөлт
Дайсны талд!

	Тулалдаан
Тулалдаан
Тун ч ширүүн
Мөн ч ширүүн
Тулалдаан дууслаа.
Байлдаан
Байлдаан
Балт зэвсгийн
Галт зэвсгийн
Байлдаан төгслөө.



	



	ОДОН БӨМБӨГИЙН ДУУ

	 

	Одон бөмбөг
Ойлоо, ойлоо.
Ойгоод цаанаа
Буулаа, буулаа.

	 

	Буугаад наашаа
Давлаа, давлаа.
Буцаад цаашаа
Явлаа, явлаа.

	 

	Дахиад наашаа
Туслаа, туслаа.
Даваад цаашаа
Уналаа, уналаа.

	 

	Одон бөмбөг
Ойлоо, ойлоо.
Ойгоод наанаа
Буулаа, буулаа.



	



	АНГИР

	 

	Аав хоршооноос
Ангир шувуу
Авчирч өглөө.
Авдар дээрээ би
Алаг эрээнхэн
Ангираа тавилаа.

	 

	Ангир
Ангир

	Хонгор ангирууд

	Гангар

	Гунгар

	Дуутай шуутай
Нууран дундаа
Нуугин хөвнө өө.
Ангир
Ангир

	Миний л ангир
Гангар
Гунгар

	Дуугүй шуугүй
Авдар дээрээ
Уйдан сууна аа.

	 

	Эрээн ангираа өрөвдлөө.
Эндээс тэндээс
Бүс даавуу олж
Бүтэн цаг оёж
Эрээн ангир хийгээд
Ижилсгэн тавилаа.

	— Ангир юм уу, энэ чинь
Алаг бөмбөг болохоос
Ангир биш байна гээд
Айлын хүүхдүүд инээлдэв.
Алаг ангир минь
Ганцаараа
Янзаараа
Авдар дээрээ
Гомдолтой
Уйтгартай.

	 

	Алаг ангираа өрөвдлөө.

	Арга ухаан бодлоо.

	Хайлсан лааны тосыг
Халуун гартаа нухаж
Бор ангир болгоод
Босгож, дэргэд нь суулгав.
Эвтэйхэн болсон
Энэ тосон ангирыг
Ангир биш гэж дахин
Айлын хүүхдүүд шоолсонгүй.

	 

	Үд дунд тосон ангир
Үзэгдэхгүй болчихжээ.
Хаачив гээд эрээд байтал
Халуун наранд хайлчихжээ.
Алаг ангир минь
Ганцаараа
Янзаараа

	Авдар дээрээ
Гомдолтой
Уйтгартай

	 

	Намайг аав мэдчихээд

	— Манай хоёр ангир! гэв.

	— Хаа байна, нөгөө нь гэж
Хачирхан асуутал минь:

	— Нэг нь

	Авдар дээрээ байгаа
Тоглоомон ангир.

	Нөгөө нь

	Аавтайгаа ярьж суугаа
Томоогүй ангир!

	Ангир чинь

	Авдар дээрээ байвал
Ганцаараа
Уйтгартай байна.

	Ангираа чи

	Аваад тоглох юм бол

	Хоёулаа

	Хөгжилтэй болно гэв.


ТООНООР ШАГАЙСАН МУУР

	 

	Томоо гэгчийн
Улаан оготно зурчихлаа.
Тооноор тэгтэл
Ногоон муур шагайлаа.

	 

	Улаан оготноо
Эвхээд далд хийчихлээ.
Ногоон муур
Эргээд далд орчихлоо.

	 

	Миний зурсан зураг
Муурын сэтгэлийг татаж дээ!



	



	ЦЭНХЭР САЛХИ

	 

	Миний дүү
Жаахан дүү
Цэвэрхэн цааснаа
Цэнхэрхэн будгаар

	 

	Эхлэл ч үгүй
Эцэс ч үгүй зураас
Эрээчиж
Эрээчиж орхив.

	 

	Үзүүр ч үгүй
Ёзоор ч үгүй дүрс
Сараачиж
Сараачиж орхив.

	 

	— Энэ чинь юу вэ? гэвэл
Эргэлзсэнгүй ээ, тэр!
Санаандгүй шууд л

	— Салхи! гэж хэлэв.


ХӨДӨӨ

	 

	Хөдөө би гараагүй
Хөдөөг би үзээгүй
Хөрш айлын жаал л
Хөдөө гарсан гэнэ.
Хөдөөг үзсэн гэнэ.

	 

	Хөдөө тэр юу үзсэнээ
Хөөр болгон ярилаа.
Хөгжилтэй яриагаар нь би
Хөдөө гэгчийг зурлаа.

	 

	Таван хошуу мал нь
Таван давхар байшинд
Тавтайхан сууна гэнэ.
Доод давхарт
Том биетэйгээрээ
Тэмээ

	Дээд давхарт
Тун адтайгаараа
Ямаа

	Үлдсэн давхарт нь

	Үхэр

	Адуу

	Хонь сууна гэнэ.

	 

	Таван малчных

	Таван давхар гэрт

	Таатайхан аж төрнө гэнэ.

	Доод давхарт

	Тэмээ малладгаараа

	Тэмээчнийх

	Дээд давхарт

	Ямаа хариулдгаараа

	Ямаачных

	Үлдсэн давхарт нь

	Үхэрчнийх

	Адуучных

	Хоньчных аж төрнө гэнэ.

	 

	Таван хошуу мал
Цахилгаан шатаар
Таван малчныхан
Урт модон шатаар
Уруугаа бууж
Өөдөө өгсөнө гэнэ.

	 

	Өглөө эртээс эрт
Өвстэйхөн бэлчээрт
Таван хошуу мал нь 
Тал тал тийш тарна гэнэ.

	Урд нь
Улаан

	ногоон

	шар

	гэрэл

	Унтарч

	асаж,

	асаж

	унтарна гэнэ.

	Тэр гэрлээр

	Тэмээ

	ямаа

	үхэр

	адуу

	хонь

	Тэртээ

	тал руу

	гол руу

	уул руу

	чиглэнэ гэнэ.

	Гэрлэн дохионууд

	Хэрэв тэднийг зохицуулдаггүй бол

	Гэнэт мөргөлдөөд

	Хэмхэрч унаж ч болзошгүй гэнэ.

	 

	Үхэр,

	завиар
Өргөн мөрний
Дээгүүр нь хөвж гараад
Цаагуур нь бэлчинэ гэнэ.

	 

	Ямаа,

	олсоор
Өндөр уулын
Хаданд нь авирч гараад
Хясаанд нь зогсоно гэнэ.

	 

	Тэмээ,

	ботгоо

	Хоёр бөхнийхөө
Хооронд суулгаад
Хоолойгоор таварна гэнэ.

	 

	Төрөх дөхсөн малд
Түргэн тусламж үйлчилнэ гэнэ
Амаржих газар нь хүргээд
Аятай тавтай хэвтүүлнэ гэнэ.

	 

	Төрсөн жаахан төлийг
Түрдэг тэргэнд суулгана гэнэ.
Цэвэр агаарт гаргаж
Цэцэрлэгт хүрээлэнд хүргэнэ гэнэ.

	 

	Унага тугал хоёр
Пуужингаар дүүлнэ.

	Хурга ишиг хоёр
Дүүжингээр хөөрнө.

	 

	Гав ганцхан ботго
Төөрөх байранд
Төөрч орхиод
Гарч үл чадна.

	 

	Мал сүрэг
Нас хөгширч
Хараа муудвал
Хасах нэмэх шил зүүнэ
Хөл муудвал

	Хөнгөн модон таяг тулна.

	 

	Хотынх шиг, хөдөөгийн айлд
Хоёр мөнгөн цорго бий гэнэ.
Нэг цоргоор нь
Айраг оргилно гэнэ.

	Нөгөө цоргоор нь
Сүү бургилна гэнэ.

	 

	Хөршийн жаал ингэж ярив.
Хөгжилтэй зураг ингэж бүтэв.

	 

	Хөдөө гарах сан гэсэн
Хөдөөг үзэх сэн гэсэн
Хүсэл минь нэг өдөр биелж
Хөдөө би гарлаа
Хөдөөг би үзлээ.

	 

	Талын айлууд холоос
Таван давхар харагдана.
Манай хөршийн жаал
Маш үнэн хэлжээ.

	Алсаас малын хашаа
Арван давхар үзэгдэнэ.

	Хөрш айлын жаал
Хэт үнэн хэлжээ.

	 

	Ойртвол—

	Давхар гэрүүд
Дан болчихлоо.

	Дан цагаан гэр
Талын зэрэглээнд
Таван давхар болсон санжээ.
Манай хөршийн жаал
Маш худал хэлсэн санжээ.

	 

	Очвол—

	Давхар хашаа
Дан болчихлоо.

	Дан шургааг хашаа

	Алсын зэрэглээнд

	Арван давхар болсон санжээ.

	Хөрш айлын жаал

	Хэт худал хэлсэн санжээ.

	 

	За тэгээд хөдөө чинь
Зам зохицуулдаг
Гэрлэн дохио алга
Завиар явдаг үхэр
Олсоор авирдаг ямаа
Ботгоо үүрдэг тэмээ
Шил зүүсэн мал
Таяг тулсан мал
Сүүний цорго
Айрагийн цорго
Пуужин
Дүүжин
Төөрдөг байр
Түрдэг тэрэг
Түргэн тусламж
Амаржих газрын
Аль нь ч алга!

	 

	Хөршийн маань жаал үнэндээ
Хөдөө гараагүй
Хөдөө үзээгүй байсан санжээ!
Хөршийнхөө жаалд үзүүлэхээр
Хөдөөг би зурлаа
Хөдөөг тэр мэдэж аваг аа!



	



	ХОТ

	 

	Хот хэзээ ч ороогүй
Хот ердөө ч үзээгүй
Хөдөөгийн нэг жаалд
Хот ийм байдаг аа гэж
Хотыг би ярьж өглөө
Хот ийм байдаг уу гэж
Хотыг тэр зурж гарлаа.

	 

	Хотод —

	Бөөн хүнийг тээн гэлдэрдэг

	Бөөр улаан автобус бий гэж

	Намайг хэлэхэд

	Найз жаал маань

	Бөөн хүн бөхөнд нь овоорсон

	Бөөр улаан тэмээ зурчхав.

	 

	Хотод —

	Цөөн хүнийг тээн давхидаг

	Бөөр эрээн такси бий гэж

	Намайг хэлэхэд

	Найз жаал маань

	Цөөн хүн нуруунд нь сундалсан

	Бөөр эрээн морь зурчхав.

	 

	Хотод —

	Алсаас харахад тодхон байдаг
Арван давхар байшин бий гэж
Намайг хэлэхэд
Найз жаал маань
Айлын яндан шиг өндөр нарийн
Арван давхар амбаар зурчхав.

	 

	Хотод —

	Хун шувуунаас дээгүүр нисдэг
Хурдан цагаан онгоц бий гэж
Намайг хэлэхэд

	Найз жаал маань

	Даль жигүүрээ дэлсэн шувуу шиг
Далавчаа дэвсэн онгоц зурчхав.

	 

	Хотод —

	Ачааны суудлын галт тэрэг

	Арав хориороо холбоотой явдаг гэж

	Намайг хэлэхэд

	Найз жаал маань

	Ачаатай хүнтэй модон тэргийг

	Ар араас нь залгаатай зурчхав.

	 

	Хотод —

	Халуун илчээрээ аргалаас илүү
Чулуун нүүрс түлдэг гэж
Намайг хэлэхэд
Найз жаал маань
Аргаар дүүрэн чулуун нүүрсийг
Савраар түүсэн хүн зурчхав.

	 

	Хотод—

	Зүс царай сайхан болгодог
Үс засах газар бий гэж
Намайг хэлэхэд
Найз жаал маань
Хонины үсийг буржгар болгож
Морины дэл зассан хүн зурчхав.

	 

	Хотод—

	Амьтан хүнд сүү түгээдэг
Алаг үнээ шиг машин бий гэж
Намайг хэлэхэд
Найз жаал маань
Арвин сүүтэй алаг машиныг
Сааж суугаа хүн зурчхав.

	 

	Хотод—

	Хийгээр усаа шахан цацсан
Хиймэл бороотой машин бий гэж

	Намайг хэлэхэд
Найз жаал маань

	Шахан цацсан бороон дунд

	Цахин цахисан цахилгаан зурчхав.

	 

	Манай хотод
Найз жаалын зурсан
Бөөр улаан тэмээ
Бөөр эрээн морь
Арван давхар амбаар
Дэрвэн дэвсэн онгоц
Үсчинд орсон хонь, морь
Үнээ шиг саадаг сүүний машин
Цахилгаантай хиймэл бороо
Залгаастай модон тэрэг
Арагтай чулуун нүүрс
Аль аль нь алга даа!

	 

	Хот хэзээ ч ороогүй
Хот ердөө ч үзээгүй
Хөдөөгийн тэр жаалд
Хот ийм байдаг гэж
Хотоо би зурж өглөө.

	 

	Хотын тухай

	Дахин ярихаа больё доо!
Хотын тухай

	Зураг минь өөрөө яриг даа!


АЙЛЫН ЖААЛУУД ЯМАР ӨВГӨН ЭМГЭН БОЛОХ ТУХАЙ МИНИЙ БОДОЛ

	 

	Хүүхдүүд

	Хүүхдүүд

	Хөгшид болно.

	Хөвүүд

	Хөвүүд

	Өвгөд болно.

	Охид

	Охид

	Эмгэд болно.

	 

	Баруун айлын
Баатар хөвүүн
Хусан шилбүүр унаад
Хурдалж гүйдэг өвгөн болно.
Багачууд

	Баатар өвгөнийг гүйцэх гэж
Байдаг хурдаа гаргана.

	 

	Зүүн айлын

	Зүггүй Ганаа

	Барьсан сэлмээ эргүүлээд

	Байлдаж тоглодог өвгөн болно.

	Хүүхдүүд

	Хөгшин Ганааг дийлэх гэж
Хамаг чадлаа шавхана.

	 

	Урд айлын
Урнаа охин

	Бүдэрч ойчоод уйлдаг
Бүтэл муутай эмгэн болно.

	Учирсан хүмүүс

	Уйлсан эмгэнийг чихрээр аргадаж
Ухасхийгээд босоорой, Урнаа гуай гэнэ.

	 

	Хойд айлын
Хорлоо охин

	Өнгийн чулуугаар гэр барьж
Өдөржин нааддаг эмгэн болно.
Ирсэн хүмүүс

	Эрхэлсэн эмгэнийг алимаар баярлуулж

	Энд битгий дэвхцээрэй, Хорлоо гуай гэнэ.

	 

	Тэртээ айлын
Цэндээ хөвүүн
Улаан хаймартай чавхаар
Шувуу харвадаг өвгөн болно.
Анчин гөрөөчин

	Ан ихтэй юу, Цэндээ гуай гээд
Асууж лавлах нь олонтоо гэнэ.

	 

	Энтээ айлын
Энхээ охин

	Ижийнхээ араар нуугддаг
Ичимхий нь дэндсэн эмгэн болно.
Айлчин гийчин

	Алив золгоё, Энхээ гуай гээд.
Улам зовоох нь хэдэнтээ гэнэ.

	 

	Хүүхдүүд

	Хүүхдүүд

	Хөгшид болно.

	Хөвүүд

	Хөвүүд

	Өвгөд болно.

	Охид

	Охид

	Эмгэд болно.


САРАН ДЭЭРХ ОХИН

	 

	Саран дээр юу байна
Сайн ажвал
Савтай ус дамнасан
Бяцхан охин үзэгдэнэ.

	 

	Тэргэл саран дээрх
Тэр охин
Үдэш авсан усаа
Үүр цайтал зөөнө

	 

	Алсын саран дээрх
Ачтай охин

	Сарныхнаа ундлах гэж
Сав дүүрэн ус тээнэ.

	 

	Алтан саран дээр гишгэх сэн.
Амар сайн уу? гээд
Газрын хүү сарны охинтой
Гар зөрүүлж золгох сон.

	 

	Мөнгөн саран дээр алхах сан.
Мөрөндөө тээсэн
Хөнөг дүүрэн усыг нь авч
Хөөрхий охиныг амраах сан.

	 

	Саран дээр юу байна?
Сайн ажвал
Савтай ус дамнасан
Бяцхан охин үзэгдэнэ.



	



	БОРОО

	 

	Зураас
Зураас

	Зуун зураас

	Цөм ташуу!

	Хүмүүс

	Хүмүүс

	Энэ хүмүүс
Яаруу

	Яаруу

	Тун яаруу!

	Цув

	Цув

	Өмсөөстэй!

	Шүхэр

	Шүхэр
Дэлгээстэй!

	Навч

	Навч 

	Налаастай!

	Цэцэг 

	Цэцэг

	Хумиастай!

	Өрх

	Өрх

	Дөндийлтэй

	Цонх

	Цонх

	Дэлгээстэй!

	Зураг

	Зураг

	Энэ л зураг

	Бороо

	Бороо

	Ширүүн бороо.


МӨӨГ

	 

	Өнгөрсөн шөнийн
Борооноор төрсөн

	Өндөрхөн дэнжийн 

	Хүрээгээр дүүрсэн

	 

	Багаахан томоохон
Цагаахан мөөг
Хүүхэд биднээ

	Хүлээн байгаа.

	 

	Хотондоо хэвтээ
Хонь хурга шиг
Тойрог дундаа

	Цайран байгаа.

	 

	Сагс,

	лааз,

	хувин барьсан

	Сандруу

	яаруу

	олон багачууд

	Урд хойноо оролцон гүйнэ.

	Уулын мөөгийг уралдан түүнэ.

	 

	Хамаг мөөг хамчихлаа гэж
Харамсаж би яарсангүй.
Жаалуудын өрсөлдөн гүйсэн
Зам мөрийг даган өгслөө.

	 

	Тойруулга дундаа
Томхон мөөг нь алга!
Томоосоо чанартай
Бяцхан мөөг нь байна!

	 

	Хөрсөн дороос
Цухуйсан мөөг
Өвсөн дундаас
Шагайсан мөөг

	 

	Яаруухан жаалуудаас
Нуугданхан үлджээ.

	Аажуухан намайгаа
Хүлээнхэн үлджээ.



	



	ОЙН ЗУРАГ

	 

	Ойд би орлоо.
Оруутаа дуудлаа:
— Хүү-ү-ү-е

	Хүү-ү-ү-е

	Хүн байна уу-у-у?

	 

	Ой өмнөөс
Олуулаа зэрэг:
—Хүү-ү-ү-е

	Хүү-ү-ү-е

	Хүн байна уу-у-у? гэв.

	 

	Ойгоор би явлаа.
Явуутаа дууллаа:

	— Ай-и-аа хө
Зэ-и-ээ хө
Алхаад байна аа хө!

	 

	Ой өмнөөс
Олуулаа зэрэг:

	— Ай-и-аа хө
Зэ-и-ээ хө

	Алхаад байна аа хө! гэв.

	 

	Ойд би төөрлөө.
Төөрүүтээ уйллаа:

	— Ийн-ий-ий
Ий-ий-ий

	Яа-а-наа, яа-а-наа!

	 

	Ой өмнөөс
Олуулаа зэрэг:

	— Ийн-ий-ий
Ийн-ий-ий

	Яа-а-наа, яа-а-наа! гэв.

	 

	Уйлаад байхаар
Уулын мод
Шоолоод байна.

	 

	Уйлахаа байхаар
Уулын мод
Шоолохоо байв.

	 

	Дуудахгүй

	Дуулахгүй

	Уйлахгүй

	 

	Явсаар
Явсаар
Зүгээ оллоо.

	 

	Явсаар
Явсаар
Замаа оллоо.

	 

	Явсаар
Явсаар
Гэрээ оллоо.

	 

	Хариутаа
Харандаа авч

	 

	Оруутаа
Цаас олж

	 

	Очуутаа
Ой зурлаа.

	 

	Би ганцаараа
Дуудсанаа.
Дуулснаа
Уйлснаа зурлаа.

	 

	Ой олуулаа
Дуудсаныг
Дуулсныг

	Уйлсныг бас зурлаа.

	 

	Мод болгон
Над шиг

	Дуудах амтай!

	 

	Мод болгон
Над шиг

	Дуулах хоолойтой!

	 

	Мод болгон
Над шиг
Уйлах чимээтэй!



	



	ЦУВАА

	 

	Зуны өглөө
Зуслангаас хот руу
Зуны орой
Хотоос зуслан руу

	 

	Ачааны машин

	алаг автобус

	хөнгөн тэрэг...

	Ахиад л бас

	ачааны машин

	алаг автобус

	хөнгөн тэрэг...

	Ар араасаа тасралтгүй цувна.

	 

	Өглөөжин би

	Оройжин би

	Засмал замаар

	Яваа

	Цувааг

	Нэг

	хоёр

	гурав гэж тоолно.

	 

	Дардан замаар
Яваа
Цувааг
Арав

	хорь

	гуч гэж тоолно.

	 

	Зуслангаас хот руу
Хотоос зуслан руу
Яваа
Цуваа

	 

	Хамаг олонд
Унаа болно.

	Харин надад
Сампин болно.

	 

	Өглөөжин

	Оройжин

	Яваа

	Цуваа

	 

	Хүмсийг

	Ажилд нь хүргэнэ.
Зусланд нь гаргана.
Намайг

	Тоонд сургана.
Тоочин болгоно.



	



	МАНГАС

	 

	(Арван таван толгойтой атгаалжин хар мангасын тухай эмээгийнхээ ярьсан үлгэрийг сонсоод миний их л бодолхийлж зурсан нь)

	 

	Хараас

	Хар

	Харандаа барилаа.
Мангараас
Мангар

	Мангас зурлаа.

	 

	Мангас

	Мангас

	Ангас хийсэн амтай
Арван таван толгойтой.

	 

	Мангас

	Мангас

	Зангас хийсэн хуруутай
Гучин хоёр гартай.

	 

	Атгаалжин хар мангасыг
Адуучны уургаар бариад
Арван таван арзгар толгойд нь
Арван таван хазаар углаж
Арван таван цулбуур атгаж
Ганцхан би хөтлөн алхлав.

	 

	Догшин хар мангасыг
Дор нь номхон болгоод
Гучин хоёр урт гарт нь
Гучин хоёр хүрз атгуулж
Гучин хоёр нүх малтуулж
Гучин хоёр мод тарив.

	 

	Аймшигт хар мангасын
Ааш омгийг нь дараад
Арван таван том амаар нь
Арван таван нуур балгуулж
Арван таван өртөө алхуулж
Ангам говийг устай болгов.

	 

	Атгаалжин хар мангасаас
Айлтгүй шүү, найзууд аа!

	 

	 

	 

	Энэ —

	Миний дэвтэр дэх
Миний л зураг

	 

	Энэ —

	Миний зурган дахь
Миний л бодол!



	



	ГАР ТОМ

	 

	— Гар
Гар

	Гэрээс том

	Гэр

	Гэр

	Гараас бага.

	—Гар яагаад
Гэрээс том бил ээ?

	Гэр яагаад
Гараас бага бил ээ?

	—Гараа нүдэндээ ойртуулж
Гэрээ хараад үз л дээ!

	 

	— Гар
Гар

	Мориноос том.

	Морь

	Морь

	Гараас бага.

	—Гар яагаад
Мориноос том бил ээ?

	Морь яагаад
Гараас бага бил ээ?

	—Гараа нүдэндээ ойртуулж
Морио хараад үз л дээ!

	 

	— Гар
Гар

	Нарнаас том.

	Нар

	Нар

	Гараас бага.

	— Гар яагаад
Нарнаас том бил ээ?

	Нар яагаад
Гараас бага бил ээ?

	— Гараа нүдэндээ ойртуулж
Нараа хараад үз л дээ!



	



	АРВАН ЦЭЦЭГ

	 

	Тэнгэрт онгоц эргэлдэн эргэлдэнэ

	Тэртээ өндөрт хүрхрэн хүрхэрнэ.
Нисэх онгоцноос

	Нэг

	хоёр

	гурав 

	гурав дээр дөрөв

	дөрөв дээр гурав

	Нийлээд

	Арван цэг хаягдан хаягдлаа.
Агаарт үр цацагдан цацагдлаа.

	 

	Арван үрээс
Нэг

	хоёр

	гурав

	дөрөв

	дөрөв дээр гурав

	гурав дээр гурав

	Нийлээд

	Арван цэцэг дэлбээгээ задаллаа.
Алгуур алгуур доошлон доошиллоо.

	 

	Арван цэцгээс
Нэг

	хоёр

	гурав

	дөрөв

	тав

	тав дээр хоёр

	хоёр дээр гурав

	Нийлээд

	Арван зоригтон газарт буулаа.
Агаарын цэцэгс дэлбээгээ хумилаа.



	



	САЙН НАЙЗУУД

	 

	Сайн найзууд
Салахгүй хөтлөлцөнө.

	 

	Баясан тоглохдоо

	Бамбаруушаараа хөтлөлцөнө.

	 

	Баяраар жагсахдаа.
Дарцгаараа хөтлөлцөнө.

	 

	Усанд явахдаа

	Хувингаараа хөтлөлцөнө.

	 

	Ууланд гарахдаа
Хуруугаараа хөтлөлцөнө.

	 

	Энэ жаалууд
Эвтэйхэн гэж жигтэйхэн.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

